
Leano le le Kopantsweng la Thibelo ya Bosenyi le Tirisodikgoka 

 

1. ICVPS ke eng? 

 

Leano le le Kopantsweng la Thibelo ya Bosenyi le Tirisodikgoka ( ICVPS ) ke leano la 

puso le le ikaeletseng go rotloetsa mokgwa o o kopantsweng wa thibelo mabapi le go 

samagana le medi e e bakang bosenyi le tirisodikgoka. E amogela gore pabalesego ga 

se maikarabelo a SAPS fela mme e amogela mokgwa wa “puso yotlhe” le wa “setšhaba 

sotlhe”. 

 

ICVPS e ikaegile ka dipilara di le thataro, e leng: 

 

 Pilara ya 1: Tsamaiso e e Matla ya Bosiamisi jwa Bosenyi: e e buang ka bokgoni, 

tsibogo le boporofešenale jwa lephata la bosiamisi jwa bosenyi mo go 

samaganeng le ditlhokego le mathata a batho mo dintlheng tsa bosenyi le 

pabalesego. 

 

 Pilara ya 2: Tsereganyo ya go sa le gale go Thibela Bosenyi le Tirisodikgoka le go 

Tsweletsa Pabalesego: e e samaganang le dintlha tsa pabalesego le thibelo ya 

bosenyi le tirisodikgoka ba sa le bannye, go netefatsa gore bana go tloga ka 

malatsi a bona a ntlha a le 1000 ba newa tshimologo e e itekanetseng. Gape mo 

Tlhabololong ya Bana ba Bannye, bana ba sirelediwa le go rutwa sentle, go 

akaretsa le kwa dikolong, mo baaging, mo mabaleng a metshameko, mme gongwe 

le gongwe kwa ba yang teng ba tshwanetse go nna le go ikutlwa ba babalesegile.  

  

 Pilara ya 3: Tshegetso ya Batswasetlhabelo: se se bua ka fa moamegi mongwe le 

mongwe a tshwanetseng go kgona go buelela batswasetlhabelo ka teng, go ba 

naya tshegetso le tlhokomelo e e ba tshwanetseng, le go samagana le dikgoreletsi 

dingwe le dingwe tse ba ka tswang ba lebane le tsona. Go tsenngwa tirisong ga 

tšhata ya motswasetlhabelo go botlhokwa thata. 

 

 Pilara ya 4: Thebolo ya ditirelo e e nonofileng le e e kopantsweng ya 

pabalesego le thibelo ya tirisodikgoka: Re tshwanetse go golaganya batho 

botlhe le ditirelo le didirisiwa tse di maleba gore baagi ba amogele thuso e ba e 

tlhokang gore ba babalesege. Se gape se bua ka thebolo ya ditirelo tsa motheo, 

go tlisa mananeo le ditirelo tse di samaganang le dintlha tsa lehuma, botlhokatiro, 

go tlhoka tekatekano le go rotloetsa tlhabololo ya loago le ikonomi. Go tshwanetse 

ga nna le kgokaganyo e e siameng le tirisanommogo ka bannaleseabe botlhe. 

 

 Pilara ya 5: Pabalesego ka Moakanyetso wa Tikologo: Moakanyetso o o 

siameng wa mafelo a rona a bonno o thusa go rotloetsa pabalesego le go thibela 

bosenyi le tirisodikgoka mo setšhabeng sa rona. Thulaganyo ya ditoropo le 

metseselegae e tshwanetse go tsaya tsia pabalesego ya batho, sekai, go 

netefatsa gore dipone tsa mo mebileng di dira sentle go bonesa mafelo gore batho 

ba ikutlwe ba babalesegile, gore ditlhatshana le bojang jo boleele di remiwe mo 

mafelong go thibela bosenyi go diragala . , le go tlhama mafelo a metshameko le 

boitapoloso le dikopano tsa baagi. Se se tla tokafatsa maikutlo a pabalesego mo 

baaging le go tlhama tikologo e e babalesegileng le e e siametseng.  

 

 Pilara ya 6: Botsayakarolo jo bo Matlhagatlhaga jwa Setšhaba le jwa Baagi: 

fa re dira gore baagi e nne lefelo la go tlhama mananeo a thibelo ya bosenyi le 

tirisodikgoka, re matlafatsa baagi ba rona le batho ba rona go nna beng ba 

pabalesego ya bona. Se gape se raya gore ba tshwanetse go nna karolo ya 

thulaganyo ya pabalesego mo mafelong a ba nnang mo go one, kwa tirong ya 

bona, kwa dikolong, kwa mabenkeleng a magolo, le kwa mafelong mangwe le 

mangwe a mangwe. Go tlhongwa ga ditheo tsa baagi go naya baemedi ba baagi 

lentswe ka ga dithulaganyo tsotlhe tsa pabalesego le dikgato tsa thibelo mo 

baaging ba bona. 

 

2. Seabe sa me ke eng jaaka leloko la baagi mo Leano le le Kopantsweng la 

Thibelo ya Bosenyi le Tirisodikgoka? 

 

Jaaka leloko la baagi, o tshwanetse go tsaya maikarabelo a pabalesego ya gago le mo 

teng ga lefelo le o nnang mo go lona, go nna kelotlhoko ka metlha, bega ditiro dingwe le 

dingwe tse di belaetsang mo teng ga baagi ba gago, itse baagisani ba gago le maloko a 

baagi ka wena, itse ditirelo tse di leng teng mo go wena go tswa mo pusong le seabe se 

o tlhokang go nna le sona go fitlhelela ditirelo tseo, nna mmueledi wa batho ba ba mo 

kotsing mo teng ga setšhaba sa gaeno, o se ka wa didimala fa o lebile tshiamololo, 

tirisodikgoka, tirisodikgoka ya mo gae, ditiro tsa bosenyi, mme o begele bothati jo bo 

maleba tseno tsotlhe.  

 

O tlhoka go nna le seabe mo ditirong tsa baagi le go abelana tshedimosetso e e tla 

thusang go thibela maemo pele ga fa maemo ano a tlhatlogela kwa maemong a a kwa 

godimo, sekai, fa go itsege mafelo mangwe a a botlhokwa a ditiro tsa bosenyi mo 

tikologong ya gaeno, kgotsa kwa maloko a baagi a tshosediwang ke digongwana, o tlhoka 

go bega ditiro tse kwa diofising tse di maleba, kwa diteišeneng tsa mapodise, le kwa 

baeteledipeleng ba baagi gore merero eo e rarabololwe.  

 

3. Leano la go tsenya tirisong la ICVPS ke lefe? 

 

ICVPS ke leano la tsenyotirisong. E na le mananeo a a tlhalosang ditiro le maikarabelo a 

monnaleseabe mongwe le mongwe yo o nang le maikarabelo a go e tsenya tirisong. E 

tlhoka thulaganyo e e kopantsweng le tekanyetsokabo le kago ya bokgoni e e 

tshwanetseng go diragala mo dikarolong tsotlhe tsa puso, mme seno se akaretsa botlhe 

ba ba nang le seabe mo pusong le mo setšhabeng go kopana mmogo go dira thulaganyo 

eno. Gape e tlhoka ditshupo tse di tlhamaletseng tsa tiragatso go tsenya tirisong, mme e 

tshwanetse go nna le ditshupo tsa go ela tlhoko le go sekaseka go lekanya ditokafatso 

mo maemong a bosenyi. 

 

 

4. O tlile go netefatsa jang gore ICVPS e tsenngwa tirisong ka katlego?  

 

Re tla dira se ka go lekanya seabe sa ICVPS ka go fokotsa maemo a bosenyi, koketsego 

ya ditiro le tlhabololo kwa mafelong a selegae. Re kopa DPME go akaretsa ditshupo tsa 

maemo a a kwa godimo mo Letlhomesong la Togamaano la Pakagare (MTSF/MTDP) go 

netefatsa tsenyotirisong ya ICVPS le go netefatsa gore lefapha lengwe le lengwe le rwala 

maikarabelo.  

Didiriswa tse dingwe tsa M&E ka Mafapha a Diporofense a Pabalesego ya Baagi di tla 

thusa go tlhola gore a bannaleseabe botlhe ba dira se ba tshwanetseng go se dira, le 

go se dira ka katlego. Re tlhomile Komiti ya Tiro mo maemong a bosetšhaba go 

gokaganya dithulaganyo tsotlhe le go bega ka ga dikatlego le dikgwetlho ka maano a 

go fokotsa dikgwetlho tseo.   

5. O tla netefatsa jang gore ‘puso yotlhe le setšhaba sotlhe’ di nnaleseabe mo 

ICVPS 

 

Re tla bo re dirisa Mokgwa wa Tlhabololo ya Dikgaolo ( DDM ) jaaka serala se se 

botlhokwa sa go tsenya tirisong ICVPS ka katlego le go gokaganya go ralala dikarolo tse 

tharo tsa puso. Diporofense le pusoselegae di tla netefatsa go rulaganngwa ga ICVPS le 

DDM. Diofisi tsa Ditonakgolo le tsona di solofetswe go nna le seabe se se botlhokwa mo 

go gokaganyeng le mo go tlhofofatseng go tsenngwa tirisong ga ICVPS. Go tsenngwa 

tirisong ga ICVPS ka katlego go ikaegile thata ka gore leloko lengwe le lengwe la 

setšhaba le puso ka go tshwana ba itlame go dira mmogo gore go fitlhelelwe baagi ba ba 

babalesegileng go botlhe.  

 

 

 


